
П Е С Н І  Ч АС У

ГОЛАС ПЕСНІ
Голас песні я пачуў у сэрцы

На сваю і ўдачу, і бяду.

Клікнула яна мяне, паверце,

І за гэтай песняй век іду.

Нада мною сонечныя буры

У нябёсах рассыпаюць звень.

На старэчым песенным пандуры

Хто мне грае ў сэрцы кожны дзень?

Хто мяне ў тумане аклікае,

Сумам ахінаючы здаля?

Хто мне тыя песні напявае? 

То Радзіма жаліцца мая.

КВЕТКІ
Рэха паўтарыла маё слова,

І ягоны гул мяне працяў.

Сціхла на імгненне, і нанова

Раненыя грудзі боль скаваў.

Апякло дыханнем маё цела,

Сцяўшы сэрца пробай на разрыў.

І душа маўклівая запела

На вядомы толькі ёй матыў.

Звар’яцелы, я стаяў, бы п’яны,

Кроў у горле чуючы сваю.

Кветка паднялася з рванай раны

Яркімі пялёсткамі агню.

СВЯТЛО АЧАГА
Горычны палын і павітуху

Радасна гатовы адбымаць.

Хараство праменістага духу

Нам сягоння цяжка захаваць.

Над людской мізэрнай мітуснёю

Бог з надзеяю глядзіць на нас.

Кроўю непавіннаю былою

Будучыні шчокі збарвіць час.

Поўнасцю, як ёсць, свой лёс прымаю.

Я люблю радзімы край і дом,

Бо іх саграваў і саграваю

Ачага бацькоўскага святлом.

НІТАЧКА РАТУНКУ
Што сказалі іншыя ў дарозе —

Іх Гасподзь пакліча даць адказ.

Ну а ты штодня жыві ў трывозе,

Бог цябе спытае, прыйдзе час.

Пятніца, субота ці нядзеля,

Панядзелак, можа, ці чацвер

Будзе гэты дзень, калі з надзеяй

Бог цябе ўратуе, грэшнік, вер.

За свае сумненні і пакуты

Толькі Слова Божага малю,

Да нябёсаў думкамі прыкуты,

Нітачку ратунку я лаўлю.

ВЫШЭЙШАЯ ЛАСКА
Алах мой Дагестан стварыў,

Даў мне ў жыцці любоў і сілу.

Усё, чым шчодра адарыў,

З сабой не забяру ў магілу.

Ён даў мне ўсё. Ні ад чаго

Не меў я права адмаўляцца.

І з ласкі велічнай Яго

Я ў гэты свет прыйшоў аварцам.

Калі надыдзе час — памру.

Любоў, краіну і папаху

Даверу сыну я свайму,

Бо сын належыць мой Алаху.



8

ПЯСНЯР І КАЗАЧНІК
Усюды я, жыццё — усюды,

І на раўніне, і ў гарах

Падобны свет зямны да цуду,

Што творыць над зямлёй Алах.

Выццё ваўкоў, і птушак спевы,

І клёкат горнага арла…

Дай мне, Алах, жыццём умелым

Не зацямніць твайго святла.

Пясняр і казачнік твой весні,

Аварскай моваю святой

Я ў цераме тваім нябесным

Услаўлю вобраз вечны твой.

ЖУРАЎЛІ
Свет наш перапоўнены журбою,

Надта мала месца для любві.

І няўжо з задумаю такою

Бог ствараў свет гэты на крыві?

Вечныя гарматныя грымоты,

Водгулле бязлітасных атак.

Людзі, вы, напэўна, ідыёты,

Бога зразумелі вы не так.

У вячэрнім небе клін птушыны

Плача ад нябёсаў да зямлі.

Гэта ў вышыні не без прычыны

Аб любві рыдаюць жураўлі.

ПАМЯЦЬ
Не забыць спатканняў нашых цноты,

Як спявалі ў парку салаўі,

А на месцы сённяшняй самоты

Палымнелі люцікі любві.

Сумна ў ціхім парку пасівелым

Уяўляць былое дзіўным сном.

Я кружу адзін, як лебедзь белы

Са старым параненым крылом.

Нікуды ад памяці не дзецца,

На алеі зімняй пустата.

Навалілася туга на сэрца,

Быццам надмагільная пліта.

АХМЕДАЎ Магамед Ахмедавіч — 

паэт, перакладчык, крытык і публіцыст. Піша на авар-
скай і рускай мовах. Нарадзіўся 13 лістапада 1955 г. у 
сяле Ганада Гунібскага раёна Дагестанскай АССР. Пасля 
заканчэння Ганадзінскай сярэдняй школы паступіў у Лі-
таратурны інстытут імя М. Горкага ў Маскве (паэтычны 
семінар Аляксандра Міхайлава) і ў 1979 годзе закончыў 
яго з адзнакай.

Працаваў рэдактарам у Дагестанскім кніжным выда-
вецтве, аргсакратаром Праўлення Саюза пісьменнікаў 
Дагестана, адказным сакратаром літаратурных часо-
пісаў, сакратаром Саюза пісьменнікаў Рэспублікі Да-
гестан, кіраўніком секцыі аварскіх пісьменнікаў Саюза 
пісьменнікаў Рэспублікі Дагестан, галоўным рэдакта-
рам рэгіянальнай газеты «Праведная мысль».

У студзені 2004 года абраны старшынёй Праўлення 
Саюза пісьменнікаў Рэспублікі Дагестан.

Член Саюза пісьменнікаў СССР з 1984 года. 
Вершы піша і друкуе са школьных гадоў. Першыя 

творы былі надрукаваны на старонках Гунібскай раён-
най газеты «Новый свет», у аварскай рэспублікан-
скай газеце «Красное знамя», альманаху «Дружба» ў 
70-я гады. Затым — у Маскве ў калектыўных зборніках 

«Молодые голоса», «Тверской бульвар, 25», часопісе 
«Литературная учеба».

Першая кніга вершаў Магамеда Ахмедава «Начныя 
пісьмы» выйшла ў 1979 годзе ў Дагестанскім кніжным 
выдавецтве на аварскай мове. Наступныя выданні паэта 
выйшлі як на роднай мове: «Асенні час» (Махачкала, 
1979), «Балада часу» (Махачкала, 1982), «Вершы» (Ма-
хачкала, 1983), «Дні» (Махачкала, 1989), «Гады́» (Ма-
хачкала, 1993), «Паэт» (Махачкала, 2001), «Паэт і на-
род» (Махачкала, 2006), «Паэт і Радзіма» (Махачкала, 
2007), — так і ў перакладзе на рускую мову: «Строка» 
(Масква, 1993), «Пророк любви» (Масква, 1995), «Тай-
ный час» (Масква, 2005), «Седина» (Масква, 2007), «Мо-
литва и песня» (Масква, 2008), «Классические звезды» 
(Махачкала, 2008) і іншыя.

Яго вершы на рускую мову пераклалі такія вядомыя 
рускія паэты, як Юрый Кузняцоў, Станіслаў Куняеў, 
Сяргей Васільеў, Яўген Семічоў, Аляксандр Яроменка, 
Раіса Раманава, Аляксей Бінкевіч і іншыя.

У цэнтры многіх твораў М. Ахмедава — роздум аб 
лёсе творчай, духоўна адоранай асобы ў наш час. Паэт 
глыбока перажывае разрыў духоўных і маральных су-
вязей, імкнецца да гармоніі зямнога існавання. Верш 
Магамеда Ахмедава рамантычны і ўсхваляваны, пуб-
ліцыстычна завостраны.

Пра вершы М. Ахмедава высока адгукаліся Расул 
Гамзатаў, Леў Озераў, Валянцін Распуцін, Аляксандр 
Міхайлаў, Вадзім Дзяменцьеў і многія іншыя расійскія 
пісьменнікі.

Вершы і паэмы М. Ахмедава друкаваліся не толькі 
ў рэспубліканскім, але і ва ўсесаюзным перыядычным 
друку: часопісах «Дружба народов», «Октябрь», «Наш 
современник», штотыднёвіках «Литературная газета» i 
«Литературная Россия».

Магамед Ахмедаў з’яўляецца лаўрэатам прэмій 
штотыднёвіка «Литературная Россия» (1985, 2004) 
і грамадскай літаратурнай прэміі імя Махмуда з Ка-
хаб-Роса.

Ім перакладзены на аварскую мову многія творы 
А. Пушкіна, А. Блока, В. Сакалова, М. Рубцова, Ю. Куз-
няцова, А. Чухонцава і многіх іншых сучасных рускіх і 
дагестанскіх паэтаў.

Ён стварыў літаратурныя партрэты выдатных рускіх і 
дагестанскіх пісьменнікаў ад Пушкіна да Батырая, якія 
ўвайшлі ў яго кнігу «Разважанні аб класіках». 

У апошнія гады ён пераклаў на аварскую мову і 
падрыхтаваў да выдання вершы і паэму «Чорны чала-
век» Сяргея Ясеніна і кнігу Мікалая Рубцова «Зялёныя 
кветкі».

М. Ахмедаў прымаў удзел у Днях расійскай літара-
туры ў Арле, Курску, Калузе, Ніжнім Ноўгарадзе, Са-
ранску, Болдзіне, Міхайлаўскім, Пскове, Белгарадзе, 
Разані, Валгаградзе, у паўночна-каўказскіх рэспубліках, 
удзельнічаў у рабоце з’езда Саюза пісьменнікаў Белару-
сі. Прымаў удзел у Днях Дагестана ў Санкт-Пецярбур-
гу (2001) і ўзначальваў пісьменніцкую дэлегацыю, якая 
ўдзельнічала ў Днях Дагестана ў Маскве (2008).

М. Ахмедаў быў дэлегатам многіх з’ездаў пісьмен-
нікаў Дагестана, РСФСР і СССР, а таксама XII (2004), 
XIII (2009) і XIV (2014) з’ездаў Саюза пісьменнікаў Расіі.

На XIII з’ездзе Саюза пісьменнікаў Расіі, які прахо-
дзіў у Маскве ў красавіку 2009 года, Магамед Ахмедаў 
быў абраны сустаршынёй Праўлення Саюза пісьменні-
каў Расіі і пераабраны членам Праўлення і сакратаром 
Саюза пісьменнікаў Расіі. Ён з’яўляецца таксама сакра-
таром Праўлення Міжнароднай супольнасці пісьмен-
ніцкіх саюзаў (МСПС). Член рэдкалегіі аўтарытэтнай 
літаратурнай газеты краіны «Литературная Россия».

За вялікія заслугі ў развіцці дагестанскай паэзіі і 
шмат гадовую сумленную працу Указам Дзяржаўнага 
Савета Рэспублікі Дагестан Магамеду Ахмедаву пры-
своена ганаровае званне «Народны паэт Рэспублікі Да-
гестан» (2005).

За асабісты ўклад у айчынную шматнацыянальную 
культуру і ўмацаванне расійскай дзяржаўнасці ён узна-
гароджаны медалём М. Ю. Лермантава (2005).

У 2006 годзе за паэтычную кнігу «Тайны час» М. Ах-

медаў быў уганараваны Вялікай літаратурнай прэміяй 

Расіі.

У 2008 годзе за паэтычную трылогію «Тайны час», 

«Сі візна», «Малітва і песня» М. Ахмедаву была пры су-

джа на Галоўная літаратурная прэмія Міжнароднага 

фонду Расула Гамзатава. У 2009 годзе паэт быў угана-

раваны Дзяржаўнай прэміяй Рэспублікі Дагестан у галі-

не літаратуры за кнігу «Класічныя зоркі».

У адпаведнасці з Указам Прэзідэнта РД з 2009 года 

М. Ахмедаў стаў членам Грамадскай палаты Рэспублікі 

Дагестан. У 2013 годзе паэт стаў лаўрэатам Усерасій-

скай літаратурнай прэміі «Залаты Дэльвіг», заснаванай 

рэдакцыяй «Литературной газеты».

